
Ramanama Ashtottarashata Ramayanam

રામનામાષ્ટોત્તરશતરામાયણમ્

શ્રીપતિઃ શેષશયનો રક્ષ(૧)સ્ત્રસ્તસુરસ્તુતઃ ।
વિતીર્ણેષ્ટાભયવરઃ સત્યસન્ધઃ સુરાશ્રયઃ॥ ૧॥
ઋષ્યશ‍ૃઙ્ગેષ્ટિસમ્ભૂતઃ  સૂર્યવંશવિભૂષણઃ ।
ચતુ(૨)ર્મૂતિર્દાશરથિઃ કૌસલ્યેયોઽતિસુન્દરઃ॥ ૨॥
કૈકેયીનન્દનો રામઃ સુમિત્રાનન્દવર્ધનઃ ।
લક્ષ્મણાનુચરો વિદ્વાન્ વસિષ્ઠચ્છાત્રસત્તમઃ॥ ૩॥
કૌશિકાત્તધનુર્વેદઃ સર્વશસ્ત્રાસ્ત્રવિદ્વરઃ ।
તાડકા(૩)સ્વનિલાહીષુર્મખપ્રત્યૂહનાશનઃ॥ ૪॥
સુબાહુપ્રાણસંહર્તા મારીચ(૪)સ્મયભઞ્જનઃ ।
અહલ્યાંહો(૫)નગપવિઃ શતાનન્દસ્તવાઞ્ચિતઃ॥ ૫॥
મહેશ્વરધનુર્ભેત્તા જાનકીપ્રાણવલ્લભઃ ।
જામદગ્ન્યાહઙ્કૃતિઘ્નઃ  પિતૃચિત્તપ્રસાધકઃ॥ ૬॥
ગુર્વર્થત્યક્તરાજ્યશ્રીર્દારાનુજસમન્વિતઃ ।
સુમન્ત્રસૂતઃ સત્વાઢ્યો વલ્કલી ગુહસત્કૃતઃ॥ ૭॥
ભરદ્વાજાભ્યનુજ્ઞાતશ્ચિત્રકૂટકૃતસ્થિતિઃ ।
નિવાપવિધિ(૬)સન્નિષ્ઠો ભરતાર્પિતપાદુકઃ  ॥ ૮॥
લબ્ધાત્રિસત્કૃતિઃ  શ્રીમાન્ મુનિપ્રણતિસાદરઃ ।
વિરાધોદ્ધરણોત્સાહી શરભઙ્ગ (૭)સભાજિતઃ॥ ૯॥
સુતીક્ષ્ણકૃતસત્કારઃ કુમ્ભસમ્ભવપૂજિતઃ ।
કૃતપઞ્ચવટીવાસો જટાયુર્વિહિતાદરઃ  ॥ ૧૦॥
છિન્નશૂર્પણખાઘ્રાણઃ ખરઘ્નો દૂષણાન્તકઃ ।
માયાસ્વર્ણૈણમારીચરક્ષઃપ્રાણાપહારકઃ॥ ૧૧॥

યતિચ્છદ્મદશગ્રીવ(૮)હૃતપ્રાણપ્રિયાઙ્ગનઃ  ।
દયિતાવિરહાત્યાર્ત(૯)સર્વકામિવિડમ્બકઃ॥ ૧૨॥
સ્વતાતસખગૃધ્રેન્દ્રસુદુરાપગતિપ્રદઃ ।
કબન્ધબાહુબન્ધચ્છિત્ શબરીક્ષણ નિર્વૃતઃ॥ ૧૩॥
પમ્પાતીરસ્મૃતપ્રાણપ્રેયસીશોકવિહ્વલઃ ।
હનૂમદ્દર્શનપ્રીતઃ સુગ્રીવકૃતસૌહૃદઃ॥ ૧૪॥
પ્રિયોત્તરીયભૂષેક્ષાસ્પર્શાનન્દનિમીલિતઃ ।
સપ્તતાલભિદુદ્દામવાલિહૃદ્ભેદનિષ્ટુરઃ॥ ૧૫॥
સુગ્રીવાર્પિતરાજ્યશ્રીરઙ્ગજાઙ્ગદવત્સલઃ     ।
પ્રિયાન્વેષણનુ(૧૦)ન્નર્ક્ષકુઞ્જરપ્લવગર્ષભઃ॥ ૧૬॥
(૧૧)સ્તુતતીર્ણાબ્ધિદૃષ્ટાર્થદગ્ધલઙ્કાઞ્જનાઙ્ગજઃ  ।
નૈકર્ક્ષવાનરચમૂશતકમ્પિતભૂનગઃ॥ ૧૭॥
શરણ્યઃ શરણપ્રાપ્તબિભીષણકૃતોદયઃ ।
સેતુકૃત્તીર્ણવાર્રાશિઃ સામાર્થપ્રહિતાઙ્ગદઃ ॥ ૧૮॥
રક્ષઃકક્ષમહાદાવો મેઘનાદાન્તકાનુજઃ ।
કુમ્ભકર્ણાદ્રિવજ્રેષુર્દશાસ્યગજકેસરિઃ॥ ૧૯॥
દત્તદિવ્યપ્રિયોપેતઃ પુષ્પકાક્રમિતામ્બરઃ ।
ગુહવિશ્લેષતાપઘ્નો ભરદ્વાજાપ્તસદ્વરઃ॥ ૨૦॥
ભરતપ્રિયકૃદ્રાજપૌરગુર્વભિષેચિતઃ ।
અગસ્ત્યાદિમહર્ષીડ્યઃ સર્વપ્રાણિહિતોદ્યતઃ॥ ૨૧॥
કૃતપ્રજાતિકલ્યાણો વ્ય(૧૨)સુવિપ્રાત્મજાસુદઃ ।
શત્રુઘ્નઘાતિતાત્યુગ્રદ્વિજારિલવણાસુરઃ॥ ૨૨॥
ત્રિજગદ્ગીતસત્કીર્તિરેકદુર્મતિનિન્દિતઃ   ।
સંત્યક્ત(૧૩)સત્વસમ્પન્નોદારદારસમાગમઃ॥ ૨૩॥
પ્રાચેતસાશ્રમપ્રાપ્તતેજઃકુશલવાત્મજઃ ।
અશ્વમેધોત્સવાવાપ્તવાલ્મીકિચ્છાત્રનન્દનઃ॥ ૨૪॥
ભૂયોદિવ્યમહીમગ્નમહિલાવિરહાતુરઃ ।
પુત્રાષ્ટકપૃથગ્દત્તરાજ્યઃ પ્રાજ્યપ્રસાદકૃત્॥ ૨૫॥

શાસના(૧૪)તિક્રમત્યક્તપ્રાણાત્યધિકલક્ષ્મણઃ ।
વિહિતસ્વયશસ્તુલ્યપ્રભઞ્જનસુતસ્થિતિઃ॥ ૨૬॥
આર્કેન્દુ(૧૫)ભૂમિ સ્વકથાબિભીષણકૃતાભયઃ ।
સુહૃદ્ભરતશત્રુઘ્નસુગ્રીવાત્મગતિપ્રદઃ॥ ૨૭॥
સર્વસત્વપ્રિયઃ પૌરસ્થિતિસન્તાનલોકકૃત્ ।
વિમાનારોપિતાશેષરાષ્ટ્રાયોધ્યાજનઃ  પ્રભુઃ॥ ૨૮॥
પવિત્રસેવ્યચરિતો નિગમાદ્ય(૧૬)કવિસ્તુતઃ ।
નમન્(૧૭)મયૂરમુદિરઃ પુણ્યશ્લોકશિખામણિઃ॥ ૨૯॥
ઇતિ શ્રીરામભદ્રસ્ય નામ્નામષ્ટોત્તરં શતમ્ ।
રામાયણપયોરાશેરુદ્ધૃતં પરમામૃતમ્॥ ૩૦॥
શ્રીરામઃ જયતિ॥
ઇતિ શ્રીરામનન્દનમયૂરેશ્વરકૃતં રામનામાષ્ટોત્તરશતરામાયણં
સમ્પૂર્ણમ્ ।

Footnotes

૧. રક્ષોભ્યઃ ત્રસ્તાઃ સુરાઃ તૈઃ સ્તુતઃ ।
૨. ચતસ્રઃ રામલક્ષ્મણભરતશત્રુઘ્નરૂપા મૂર્તયો યસ્ય સઃ ।
૩. તાડકાયાઃ અસ્વનિલઃ પ્રાણવાયુઃ તસ્ય અહિરિવ સર્પ ઇવ ઇષુર્બાણો
યસ્ય સઃ ।

૪. સ્મયો દર્પઃ।
૫. અહલ્યાયા અંહાંસિ દુરિતાનિ તેષાં નગઃ પર્વતઃ મહાન્ સમૂહ
ઇત્યર્થઃ, તસ્ય પવિઃ વજ્રમિવ ।

૬. નિવાપઃ પિતૃભ્યો જલાઞ્જલિદાનમ્, તસ્ય વિધિઃ તસ્મિન્ સતી
નિરતિશયા નિષ્ઠા યસ્ય સઃ ।

૭. શરભઙ્ગેણ  મુનિના સભાજિતઃ પૂજિતઃ ।
૮. યતિચ્છદ્મના કપટયતિવેષેણ રાવણેન હૃતા પ્રાણેભ્યોઽપિ પ્રિયા
અઙ્ગના  યસ્ય સઃ ।

૯. દયિતાયા વિરહેણ નિતરાં પીડિતાઃ યે નિખિલાઃ કામિનસ્તાન્ વિડમ્બયતીતિ
તાદૃશઃ ।

૧૦. પ્રિયાન્વેષણાર્થ નુન્નઃ પ્રેરિતઃ ઋક્ષકુઞ્જરો જામ્બવાન્

પ્લવગર્ષભાઃ વાનરશ્રેષ્ઠાશ્ચ હનૂમત્પ્રભૃતયો યેન ।
૧૧. સ્તુતઃ તીર્ણાબ્ધિઃ દૃષ્ટસીતારૂપાર્થઃ દગ્ધલઙ્કશ્ચ
અઞ્જનાઙ્ગજો  હનૂમાન્ યેન ।

૧૨.વ્યસવે મૃતાય વિપ્રાત્મજાય અસૂન્ દદાતીતિ તાદૃશઃ ।
૧૩. સન્ત્યક્તઃ પરિત્યક્તઃ સત્વસમ્પન્નાનાં આપન્નસત્વાનામુદારાણાં ચ
દારાણાં સીતાયા ઇતિ યાવત્ ભાર્યાયાઃ સમાગમો યેન સઃ ।

૧૪. શાસનાતિક્રમાદાજ્ઞાભઙ્ગાદ્ધેતોઃ  ત્યક્તઃ પ્રાણેભ્યોઽપિ ગરીયાન્
લક્ષ્મણઃ યેન । દૃશ્યતાં કથાવિજ્ઞાનાય રામાયણસ્યોત્તરકાણ્ડસ્ય
પઞ્ચાધિકશતતમઃ સર્ગઃ ।

૧૫.આર્કેન્દુભૂમિ યાવત્ સૂર્યઃ ચન્દ્રમાઃ પૃથિવી ચ તિષ્ઠન્તિ
તાવદિત્યર્થઃ ।

૧૬. નિગમૈઃ ઋગાદિભિઃ આદ્યકવિના ચ સ્તુતઃ ।
૧૭. નમન્તઃ ભક્તા એવ મયૂરાસ્તેષાં મુદિર ઇવ મેઘ ઇવ
નિરતિશયાનન્દજનનઃ । અથવા કવિપક્ષે । નમન પ્રણતો યો
મયૂરકવિસ્તં મોદયતીતિ તચ્છીલઃ ।

